
Kirish 

Har qandey jamiyatning taraqqiyoti, mamlakat ilm-fan rivoji bilan bog`liq bo`lgan 

hodisadir. Bugungi kunga kelib ilm-fan takomillashishi uchun yaratilgan sharoitlar tufayli, 

yangi ilm cho`qqilari zabt etilmoqda, zamonaviy tadqiqotlarning amalga oshirilishi, ko`plab 

ixtirolar sabab aholining yashash sharoitlari yaxshilanmoqda. Insonlarga ko`plab qulayliklar 

yaratilmoqda. Bu jarayonda ayol-qizlarning faol ishtiroki quvonarli xoldir. Masalan tarixga 

nazar qaratsak insonlarga qulayliklar yaratgan ko`plab buyuk ixtirolar ayollar tamonidan ham 

amalga oshrilganiga guvox bo`lamiz.  

XXI asrga kelib dunyo miqyosida xotin-qizlarning ilm olishi, ilmiy sohada izlanishi va  

turli tadqiqotlar olib borishi, ularning texnika va innovatsion yutuqlardan teng va to‘laqonli 

foydalanishlariga imkoniyatlar yaratish maqsadida Birlashgan Millatlar Tashkilotining Bosh 

Assambleyasi tomonidan “Taraqqiyot maqsadlaridagi fan, texnika va innovatsiyalar 

to‘g‘risida”gi rezolyutsiyasi qabul qilinib, unda ayol-qizlarni ilmiy-texnik hamjamiyatlarda 

muhim o‘ringa ega ekanliklari va ularni taqdirlash, qo‘llab-quvvatlash va rag‘batlantirish 

lozimligi belgilandi. 

Asosiy qism 

O`zbekistonda ham ayollarning huquq va manfaatlarini muhofaza etish, oila va 

jamiyatdagi mavqeyini yuksaltirish, iste’dod, qobiliyat va imkoniyatlarini ro‘yobga chiqarish, 

shuningdek ularni jamiyatning to‘laqonli va teng huquqli, faol a’zosiga aylantirish davlat 

siyosati darajasiga ko‘tarilib huquqiy asoslari yaratidi [2]. 

https://doi.org/10.47390/978-9910-09-259-6/uzb-IV/No-06

“O`zbekiston – 2030” strategiyasida belgilanaganidek, ilmiy va sotsiologik tadqiqotlar bilan 

jamiyatda ijtimoiy-ma’naviy muhit barqarorligini ta’minlashning barcha asosiy masalalarini 

qamrab olishga erishish maqsadida, mamlakatimizda ayol-qizlarning ham ilm-fan 

yo`nalishida izlanishlariga keng yo`l ochib berildi [1]. 

Hozirgi vaqtda 6 ming 200 dan ortiq xotin-qizlar ilmiy faoliyat bilan 

shug‘ullanayotgani, ilmiy ishlanmalarning 25 foizini olima ayollarimiz yaratayotgani ham, 

jamiyatda ularning o‘rni mustahkamlanib borayotganidan dalolat beradi. Ularning orasida 

xalqaro darajada e’tirof etilayotgan ilm-fan vakillarining borligi barchamizga cheksiz faxr-

iftixor bag‘ishlaydi, yoshlarimizni yangi-yangi yutuqlarga undaydi [3]. 

O‘zbekistonda ilmiy-tadqiqot ishlari bilan shug‘ullanish uchun yaratilgan shart-

sharoitlar natijasida olima ayollar safi kengayib, ilm-fan taraqqiyotida ayollar ulishi ortib 

bormoqda. Fanning turli sohalarida olima ayollar tomonidan yangilik va ixtirolar qilinmoqda. 

Maʼlumot o‘rnida: YuNESKO maʼlumotlariga koʼra, ayol-olimalar ulushi Rossiyada – 41%, 

Fransiyada – 26%, Germaniyada – 28%, Buyuk Britaniyada – 38%, Xitoyda – 37%, Janubiy 

Koreyada – 18%, O‘zbekistonda esa 48%ni tashkil qiladi [4]. Bu albatta yaxshi ko`rsatgich 

biroq shunday bo‘lsa-da, bugungi tezkor axborot almashinuvi bo‘layotgan bir paytda jahon 

ilm-fani bilan raqobatlashish uchun ilmiy-tadqiqot olib borayotgan olima ayollar mehnatini 

yanada rag‘batlantirish mexanizmlarini shakllantirish zarur. 

Muhokama 

Tahlillarga ko‘ra ilmiy faoliyat bilan shug‘ullanayotgan ayollarning  49,6 foizi Toshkent 

shahriga, qolgan foizlar viloyatlar kesimiga to‘g‘ri kelayotganini inobatga olinsa, viloyatlarda 

olima ayollar safini kengaytirish, ularni qo‘llab-quvvatlash, ilmiy izlanishlar olib borish 

imkoniyat darajasini oshirish, bu borada tushuntirish va targ`ibot ishlarini olib borish,  

moliyaviy ko`mak masalalarini ko`rib chiqish, zarur. 

Statistika bergan ma’lumotlarga ko`ra so`nggi yillarda aniq va tabiiy fanlar 

yo`nalishlarida (3312 nafar), filologiya fanlarida (2066 nafar), pedagogika fanlarida (1556 

nafar), tadqiqotchi olimalar ilmiy tadqiqotlarini ko`proq amalga oshirganligi aniqlangan. 

Biroq ijtimoiy-gumanitar xususan tarix fanlari yo`nalishida ilmiy tadqiqot olib borayotgan 

olimalar 2015 yilda 555 nafarni tashkil etgan bo`lsa, 2023 yilga kelib bu ko`rsatgich 388 

nafarga tushib ketgan. Bu ilmiy tadqiqotlar olib borayotgan (2023 yilda 13336 nafar) olimalar 

umumiy ulushining 2.9%ga teng degani [5].  Buni o`ziga xos obektiv va subyektiv sabablarini 

bor albatta, ularning ayrimlarini keltirib o`tilsa, masalan aniq va tabiiy fanlarda yoki tibbiyot 

fanlarida amaliy jihatdan aniqlik bor, natija va xulosani amaliyotda qo`llab ko`rib natija olish 

mumkin, biroq tarix fanlari manbalar va adabitotlar tahliliga suyanadi, ularni sinchiklab 

o`rganadi, tahlil qiladi, taqqoslaydi va tahlil qiladi, materiallarni solishtirib qiyosiy tahlil qiladi 

so`ngra xulosa qilishga harakat qiladi, manbalar yetishmasa og`zaki so`rovnomalar olishga 

harakat qiladi, manbalar bir xil natijani bersagina yakuniy xulosa qila olishi va muammoning 

amaliy echimini topishi va tavsiyalar berishi mumkin. 

Ma’lumki ilmiy ishdan maqsad ilm bo‘lishi kerak. Haqiqiy ilmgina rostdan ham qadrli, 

insonlarga foydalidir. Ilmiy ish qilish jarayoni bu bir hodisani ilmiy jihatdan tushuntirish 

uchun u xususida uzoq muddat o‘ylanish va izlanish degani. “Ilm – igna bilan quduq qazishdir” 

degan o‘xshatish jarayonning mohiyatini yanada yaxshi ochadi, chunki ilmiy ish qilish 

jarayonida izlanuvchi hamma ko‘rib turgan hodisaning hech kim ko‘rmagan, ko‘rolmaydigan 

tafsilotlarini aniqlaydi. Ilmiy ish biror yangilik (kichik bo‘lsa-da) avvalgi olimlarnikidan 

farqlanishi va muhokama, xulosa qismida qilingan yangi metodning ijtimoiy soha (masalan, 

ta’lim, tibbiyot, iqtisod, qishloq xo‘jaligi, energetika va boshqalar) ga ahamiyati qandayligi 

yozilishi va uning natijasi samarali, muammolarga echim bo`lishi kerak. 

Xulosa o`rnida shuni aytish mumkinki ilm-ma’rifatli ayol jamiyat taraqqiyotining 

asosidir. Bu haqida nech asrlardan beri ko`plab mulohazalar yuritilgan va asoslangan. 

O’zbekistonda ayollarning 90 foizdan ortig’i savodli. Imkon berilsa ular oliy ma’lumot va 

kasbdan qochmaydi. Tadqiqotlarga ko`ra ularning 72 foizi ilm-fan sohasiga qiziqish bildirgan 

va o‘zlarini shu yo‘nalishda sinab ko‘rish istagini bildirgan. Bu esa ilm-fan rivojida ayollarning 

rolini yanada kuchaytirish zarurligini ko‘rsatmoqda. Biroq so‘nggi yillarda O‘zbekistonda 

ayollar uchun yangi imkoniyatlar yaratilayotgan bo‘lsa-da, iImiy faoliyatni tanlagan xotin-

qizlarning 65 foizi ijtimoiy to‘siqlar bilan yuzlashayotgani aniqlangan. Bunga ko‘plab omillar 

sabab bo‘lmoqda. Jumladan, ayrim oilalarda qizlarning ilm bilan shug‘ullanishi ikkinchi 

darajali masala sifatida ko‘riladi, ularning ilm-fan yoki akademik faoliyat olib borishi odatiy 

hol emas. Jamiyatdagi ayrim stereotiplar ham bu jarayonga salbiy ta’sir o‘tkazadi. 

Jamiyatimizda ko‘pchilik ayollar o‘z intilishlarini oiladagi ijtimoiy majburiyatlari oldida 

qurbon qilishga majbur bo‘ladi. Ilm bilan shug`ullanayotgan yoki shug`ullanish istagini 

bildirayotgan ayollarning yarmi  ilmiy faoliyat va oilaviy majburiyatlarni uyg‘unlashtirishda 

qiyinchiliklarga duch keladi. Aholi o`rtasidagi an’anaviy qarashlarga ko`ra esa jamiyatda 

ayolning asosiy vazifasi — uy ishlari, bola tarbiyasi va oila parvarishi ekani haqida 

tushunchalar o`z kuchini saqlab qolmoqda. Bu ilm-fan bilan shug‘ullanmoqchi bo‘lgan xotin-

qizlarga qo‘shimcha bosim yaratadi. Biroq adabiyotlarda yozilishicha “Ayolning aqli va qalbi 

bo‘m-bo‘sh bo‘lsa, unda na maktab madaniyati, na masjid ibodati bo‘lmasa, undan kutilgan 

tarbiya qayerdan paydo bo‘lardi?! Ayoli faqat taom hozirlash va rohat bag‘ishlashgagina 

yaroqli jonzot bo‘lgan jamiyat, aslo isloh bo‘lmas jamiyatdir” deb ta’rif etilgan ekan, ayol-

qizlarning ilm-olishi, izlanishi muhim masalalardan. Demek aholi o`rtasida ayol-qizlar 

tarbiyasida bilim va kasbiy kelajak olg’a surilishi va bilimli ayol jamiyat boyligi hamda quvvati 

ekani uqtirilishi lozim. Jamiyat kelajagining rivoji yoshlarning qanchalik ta’lim-tarbiya 

ko`rganligiga bog`liq ekan ularning tarbiyachisi bo`lgan ayollar, onalar ilm-ma’rifatli bo`lmog`i 

shart va zarurdir. Ularning tadqiqotlar qilishi, ilmiy izlanishlar olib borishi esa yana bir katta 

kuch, bugungi global o`sish va rivojlanish intelektida jamiyat rivojiga katta xissa demakdir. 

